
   Шăркана ларнă çӳлĕ ыраш хушшипе хĕрпе каччă васкаса утаççĕ. Ыраш пучаххисем, вĕсене ăсатнă пек, пуçĕсене тая-тая юлаççĕ. Вĕçĕ-хĕррисĕр хирте хум хыççăн хум явăнса чупать…

Каччă çурăмĕ çинче йывăр кутамкка пулин те, питĕ васкаççĕ вĕсем, сăнĕ-пичĕсем çинче иккĕшĕ те çав тери шухăша кайса, тимлесе пыни палăрать.

Часах вĕсем хурăнлă çул çине тухрĕç. Кунта çак тăрăхри темиçе ялтан фронта кайма тухнă çынсем пухăнса тăнă. Команда пуçтарăнасса кĕтсе, вĕсем тăванĕсемпе, çывăх тусĕсемпе, ялйышсемпе юлашки хут сывпуллашнă.

Каччăпа хĕр пĕр çӳлĕ те яштака хурăн айĕнче чарăнса тăчĕç.

— Ну, чунăм Алимпи, мĕн калам-ши сана?… Тем пекех тавтапуç ĕнтĕ мана кунта çити ăсатнăшăн, — терĕ каччă, кутамккине çĕре лартса.

Вăл пирусне тивертсе ячĕ. Унтан хĕр çине йăвашшăн пăхса илчĕ те:

— Асăрха-ха çак хурăна — терĕ. — Сан пекех яштака вал, сан пекех илемлĕ, кăтра пуçлă…

— Ма вара? — тĕлĕнчĕ хĕр, темшĕн тăруках хĕрелсе.

— Эпĕ ку хурăна катаранах суйласа илсе утрăм. Акă эпĕ ун çине халех хам ята çырса хуратăп… Çакăнтан иртсе çӳренĕ чух вăл сана яланах мана аса илтертĕр, — терĕ те каччă кĕсйинчен пекĕ кăларчĕ.

Унтан вăл хурăн çинче пысăк саспаллисем касса, «Иван» тесе çырса хучĕ.

— Акă пулчĕ… памятник, — çемçен кулса илчĕ каччă.

Хĕр ăна аллинчен çатăрах пăчăртаса тытрĕ:

— Мĕн калаçатăн эс, Иван? Памятнике ăна çын вилсен çеç лартаççĕ вĕт?! Анчах манăн вилĕм çинчен пĕртте шухăшлас килмест! — Унăн куçĕсем шывланчĕç те, вăл çĕрелле пăхрĕ.

Пĕр хушă иккĕшĕ те чĕнмерĕç, унтан каччă хăйĕн сылтăм аллине хĕр хулпуççийĕ çине хучĕ, хурлăхлă куçĕсенчен пăхрĕ:

— Алимпи! Епле пулсан та, хăвна нимрен хакла хуракан Ивана ан ман эппин эсĕ. Ытлах мана пуçласан, çак шура хурăн патне килкелесе кур, эпир иксĕмĕр юлашки хут юнашар тăнине астуса ил. Юрать-и?

— Эпĕ сан пек лайăх калама пĕлместĕп, Иван, — терĕ ăна хирĕç Алимпи. — Тата пурне те калама хăюлăх та çитмест манăн. Сана эпĕ… хăвах пĕлетĕн — чунтан юрататăп. Ĕмĕрне те, нихçан та манассăм çук. Вăрçă пĕтсен, курăн акă… Юрĕ, çак илемлĕ хурăн курса тăраканни пултăр…

Вĕсем татах пĕр вăхăт чĕнмесĕр тăчĕç. Каччă хăйĕн савнин аллине тытса ачашларĕ.

— Эпĕ манмăп-ха, ун çинчен сăмах çук, — терĕ хĕр каллех. — Анчах, Иван, эсĕ вăрçа каятăн-çке… Сана темрен тем пулсан, мĕн тăвас вара манăн? Ун пек пулсан, эп хам та…

Каччă унăн сăмахне пӳлчĕ:

— А эсĕ ун çинчен ан шухăшла, Алимпи. Вилĕм хăй хăратăр пирĕнтен.

— Юрĕ, Иван, шухăшламăп эппин… Эсĕ те мана яланах шанса пурăн. Май килсенех çыру çыр. Эпĕ те çырса тăрăп…

Кутамккасем, чемодансем, пĕчĕк арчасем тиенĕ лавсем çак вăхăтра Шупашкар еннелле хускалса кайрĕç, вĕсем хыççăн çураннисем те утрĕç. Иван Алимпие хăй çумнерех туртса илсе чуптурĕ те, вĕсем уйрăлчĕç.

Хуллен кăна ăшă çил вĕрчĕ, шурă хурăнсем кăтра пуçĕсемпе вăштăртатса илчĕç. Лавсем хыççăн кăвак тусан йăсăрланса юлчĕ. Тăванĕсене, тусĕсене ăсатма тухнă хĕрарăмсем, ватă-вĕтĕсем куççулĕсене шăла-шăла, вăрçа каякансем хыçĕнчен шурă тутăрсемпе сулса юлчĕç.

Иван лавсене хуса çитсе куçран çухалсан, Алимпие калама çук салху пулса кайрĕ. Хăй те сисмерĕ — унăн тулли питçăмартийĕсем тăрăх шултра куççулĕсем шăпăртатса анчĕç. Унăн Иван хыççăн чупас килсе кайрĕ, анчах урисем темшĕн вырăнтан хускалмарĕç. Хăваласа çитсен те, ăна пур-пĕр каялла тавăрас çук-çке…



* * *

Алимпи Ивана ăсатсан темиçе кунтанах, пĕр лăпкă уяр кун, кăнтăрла иртсен, колхоз правленийĕ умĕнчи ешерекен çăкасем айĕнче ялти пĕтĕм халăхăн пухăвĕ пулчĕ. Унта колхоз председателĕ Анна Тимофеевна фронтри ĕçсем çинчен радиопа пĕлтернĕ хыпарсене каласа пачĕ. Çав тери тимлĕн итлерĕç ăна ял çыннисем.

— Хаяр тăшмана çĕмĕрсе тăкатпăрах! — терĕ Анна Тимофеевна юлашкинчен питĕ хĕрӳллĕн, хăй умĕнче ларакан çынсене пăхса çаврăнса.

— Тĕрĕс! Тĕрĕс!.. — сиксе тăчĕ пăлханса кайнă бригадир Уксах Якку. Эпир ĕмĕрне те фашистсен айне пулас çук! — чăмăрне çӳлелле çĕклерĕ вăл. — Иртнĕ вăрçăран сывă таврăннă пулсан — паянах тухса кайнă пулăттăм вĕсене çĕмĕрме, ан тив, хам аллăран та иртнĕ пултăр, çапах…

Уксах Якку хĕрнĕçемĕн хĕрсе пычĕ, унăн пăттăн-пăттăн хĕрелсе кайнă çамки çине шултра тар тумламĕсем тапса тухрĕç.

— Акă мĕн калам сире, тăван ялйыш! Фронт çирĕп пуласси пирĕнтен, кунта юлакансенчен те килет! Çĕрне-кунне, ырма-канма пĕлмесĕр ĕçлĕпĕр эпир. Ĕçлес пулать! Веле-селе, унталла-кунталла пăхкаласа ĕçлекенсене малашне ман куçăм ан куртăр, илтрĕр-и? Пĕтĕм халăх пĕр çын пек пулсан çеç çĕнтерме пулать хура юнлă тăшмана, этем вырăнне хумастпăр ăна!..

Уксах Якку, самантлăха чарăнса тăнă хыççăн, пурне те пăхса çаврăнчĕ те, хыттăн ыйтрĕ:

— Ну, мĕн калăр ĕнтĕ мана?

Пуху тӳрех шавласа кайрĕ.

— Мĕн каласси пултăр…

— Тĕрĕс сăмах!

— Ĕçлес пулать ĕнтĕ, пĕтĕм вăя хурса ĕçлемелле!

— Фронтрисене пăшăрхантармăпăр, хăйсем çеç çирĕп пулччăр…

— Чимĕр-ха, чимĕр, пурте харăс ан шавлăр, — терĕ çак вăхăтра Анна Тимофеевна, аллине çĕклесе. — Сăмах ыйтăр, пуху йĕрки пултăр. Кам калас тет?

Шав чарăнсан, хыçалти ретсенче ларакансем хушшинчен хĕрарăм сасси илтĕнчĕ:

— Эп калам-ха эппин…

Пурте каялла çаврăнса пăхрĕç. Калас текенни Алимпи пулчĕ. Вăрçă çинчен итленĕ чух та, унтан Уксах Якку каланă вăхăтра та вăл пит пăшăрханса ларчĕ… Куçĕ умĕнче пĕрмай Иван сăнĕ тăчĕ. Таçта инçетре, хĕвеланăçĕнче, хаяр çапăçусем пыраççĕ, кунталла ăнтăлакан тискер тăшмана чарма тăрăшса, пирĕн салтаксем паттăррăн çапăçаççĕ… Çав паттăррăн çапăçакансем хушшинче — Иван, чунтан юратнă, никамран хаклă Иван!.. Манăн — Иван, теприн — Петĕр, виççĕмĕшĕн — Ваçли…

— Кала, Алимпи, — терĕ Анна Тимофеевна.

— Эп кăшт çеç, темиçе сăмах… — пуçларĕ Алимпи чĕтрекен сасăпа. — Якку пичче каларĕ ĕнтĕ: хытăрах ĕçлемелле, терĕ. Эпĕ те çавăн çинченех… Эппин вăрçăрисене эпир хамăр пулăшмасан, кам пулăштăр? Пурте хамăрăн-çке унта, хамăршăн юн тăкаççĕ — камăн чунĕ чăттăр-ха сак вăхăтра аллисене усса ларма? Алăсене усса ларма мар, халĕ пĕр-пĕринпе нихçанхинчен ытларах ăмăртса ĕçлемелле! Эпĕ хам, акă, пур ĕçе те икĕ хут ытларах туса пыма сăмах паратăп. Ытти хĕрсем та манран кая юлмĕç тесе шутлатăп. Урăх ман ним каламалли те çук…

— Вот ку тĕрĕс! — каллех сиксе тăчĕ Уксах Якку, Алимпи каласа пĕтерсен. — Тĕлĕнмелле тĕрĕс!.. Ну, хĕрсем, илтрĕр-и Алимпи мĕн каланине? Мĕн шутлатăр?

Темиçе самант шăп пулчĕ. Унтан Сахвине ятлă хĕр кăштах çĕкленчĕ те:

— Йышăнатпăр, — терĕ. — Алимпирен кая юлма эпир уксах-чăлах мар вĕт!

— Халиччен ĕçре намăс курманна — тинех курмăпăр! — хушса хучĕ унпа юнашар ларакан Зоя.

Уксах Якку аллисемпе çупса ячĕ.

— Эх, маттур та пирĕн хĕрсем!



* * *

…Ял хыçĕнчи сарлака çăка улăхĕнче, акăшсем евĕрлĕ, шап-шурă кĕпеллĕ хĕрсем хĕрсе кайса утă çулаççĕ. Вăшшăн-вăшшăн, чăн-чан! янăрать çава сасси. Паккус хыççăн паккус ӳкет, йăран хыççăн йăрансем пулса юлнăн туйăнать. Хушшăн-хушшăн шавлăн калаçни, янравлăн кулни анлă улăха савăнăçпа тултарать. Улăх çинче, тӳпере, чĕвĕлти кайăксем вĕçсе çӳреççĕ.

Ĕç ăнса пынă чух кирек камăн та чĕри хавасланать. Акă, хĕрсем паккус вĕçне тухса кăшт сывлăш çавăрма ларсан, улăх тăрăх юрă янăраса каять:



Юратсах паян ĕçлерĕм

Эп колхозăн хирĕнче, хирĕнче…



Çак самантра çĕр çинче хаяр вăрçă çук пекех туйăнать. Яланхи пекех çутă хĕвел кулать… Пĕтĕм улăха утă шăрши сарăлать…

Улăх варрипе çиппе çапнă пек тӳрĕ сукмак иртет. Çав сукмакпа Валя-почтальон велосипедпа вĕçтерсе килни курăнчĕ. Акă вăл хĕрсем патне çитрĕ кăна, сывлăш çавăрса илме те ĕлкĕреймерĕ, хĕрсем сике-сике тăрса ăна пур енчен те сырăнса илчĕç.

— Кама телей кӳтĕн паян?

— Мана çыру пур-и?

— Мана пур-и тата?

— Никамран малтан мана пар-ха…

Валя, çамки çинчи тарне шăлса илсе, сăран сумкăран пĕр ывăç çыру кăларчĕ. Унтан çиелти çырăва илсе çӳлелле çĕклерĕ.

— Васильевой Олимпиаде!

Алимпи тӳрех çырăва илме аллине тăсрĕ, анчах Валя çырăва çурăмĕ хыçне пытарчĕ.

— Çук, çук, — терĕ вăл, чеен кулса. — Ку çырушăн ташламалла пулать.

— Тĕрĕс! Тĕрĕс!



«Линка-линка авкаланма

Юман хăма кирлĕ…» —



алă çупса юрласа ячĕ пĕр хĕрĕ çавăнтах. Унтан тепри хутшăнчĕ, вара ушкăнĕпех юрлама тытăнчĕç. Авкаланса ташша ячĕ вара Алимпи! Ун хыççăн Варварине, Сахвинене, Зойăна ташлаттарчĕç.

— Ыттисем ан кулянăр, сире ташлама ыран черет çитĕ, — терĕ Валя, велосипед çине ларса.

— Ну, хĕрупраç, пурне те салам сире! Иван çырать, — терĕ Алимпи, çырăвăн малтанхи йĕркисене вуласа тухсанах.

— Юрать пулсан, Алимпи, пĕтĕмпех вуласа пар эсĕ! — ыйтрĕ тахăшĕ.

— Вăрçăран килекен çырура вулама юраманни мĕн пулма пултартăр? — терĕ тепри.

— «Çапăçу хирĕнчен хĕрӳллĕ салам сире, тăван колхоз хĕрĕсем, — хыттăн вула пуçларĕ Алимпи. — Усал тăшман пирĕн çĕр çине шалтан шала кĕме пикенет. Анчах эпир вĕсене пулеметсемпе вĕçĕмсĕр çулса тăратпăр. Çакна çеç ан манăр, хĕрсем: колхозра вирлĕрех ĕçлĕр, эпир çĕнтересси сирĕнтен те килет. Сывă пулăр, сирĕн аллăрсенче ĕç ăнтăр! Салампа, сирĕн ял каччи — Иван Горбачев».

Тепĕр хучĕ çине çырнине Алимпи хăй ăшĕнче вуларĕ:

«Манăн шурă хурăнçăм, Алимпи!

Фашистсемпе хаяр çапăçу пырать-и, ăçтан та пулсан пĕр-пĕр ухмах пуля шăйăрса кайнипе вĕри юн шăпăртатса анать-и, эпĕ пурпĕрех ялан санпа пĕрле…»

Фронтран илнĕ çырусене вуланă хыççăн, хĕрсем çĕнĕ вăйпа çулма тытăнчĕç. Анлă Çăка улăхĕ каллех ĕç шавĕпе тулчĕ. Виçĕ кун хушши çулмалли улăха хĕрсем икĕ кунтах çулса пĕтерчĕç.

— Ну, пултартăр та иккен, хĕрсем! Камăн алли çăмăл-ши кунта? — тесе ыйтрĕ халь çеç ялтан пынă бригадир Уксах Якку.

— Алимпин, Алимпин! Вăл паян пуринчен иртерех тухса çулма пуçланă, — терĕç хĕрсем харăссăн.

Унтан çависене хулĕсем çине çĕклерĕç те ялалла утрĕç. Улăх тăрăх каллех юрă янăраса кайрĕ:

«Шурă-шурă кăвакарчăн,

Ма вĕçетĕн пĕр-пĕччен…»



* * *

Тата темиçе кунтан хĕрсем тырă вырма тухрĕç. Пуçланчĕ вара ĕç ыраш пуссинче. Хĕрсен харсăр аллисенче ирпе ирех пуçласа тĕттĕм пуличченех çутă çурласем вылярĕç. Виç-тăват кунтан пĕтĕм ыраш пусси çĕмелсемпе тĕрленчĕ.

Алимпи канма пĕлмесĕр вырса пычĕ. Хăва пек хĕрен пилĕкĕ те ыратмарĕ пулмалла. Хăй сăмахне çирĕп тытрĕ вăл: нормăна икĕ хут ытла тултарса пычĕ. Юлташĕсем те унран юлмарĕç. Вара Тускасси хĕрĕсем çинчен хаçатра мухтаса çырчĕç.

…Колхоз анкартинче кунĕн-çĕрĕн молотилка кĕрлерĕ. Чăн малтан çапнă таса ыраша хĕрсем çĕленĕ шап-шурă михĕсене тултарчĕç, миххисене лавсем çине тиесе, хулана хатĕрлев пунктне ăсатрĕç.

Ку — Тускасси колхозĕ фронтри çĕнтерӳ валли панă малтанхи парне пулчĕ.



* * *

Кун хыççăн кун иртрĕ, ĕç хыççăн ĕç тупăнса пычĕ. Ялан ĕçпе пурăннă хĕрарăмсем çу иртнине асăрхаса та юлаймарĕç. Акă кĕркунне те çитрĕ. Сарă хĕвел пĕлĕтсем хыçĕнчен самантлăха кăна тухса вăрттăн кулкаласа илет. Час-часах кассăн-кассăн сивĕ çил вĕрет. Ылтăн çулçăсем çĕрелле тăкăнаççĕ. Карти-карти тăрнасем кăнтăралла вĕçсе иртеççĕ.

Ку вăхăтра колхозра татах темĕн тĕрлĕ ĕç те тумалла. Хĕрсем çапах та каçсерен пĕр çĕре пухăнса ал ĕçне тума та манмаççĕ. Çук, тĕрĕ тĕрлемеççĕ вĕсем, чĕнтĕр çыхмаççĕ, сурпан-масмак тумаççĕ. Вăрçăри салтаксем валли ăшă алсиш, чăлха, кĕпе-йĕм хатĕрлеççĕ. Ку ĕçе йĕркелеме те Алимпие хушрĕç.

Малтанах Алимпи Раюк ятлă юлташĕпе пĕрле килтен-киле çитсе ăшă тумтир пухса сӳрерĕ. Хĕрарăмсем хыпалансах кам алсиш-чăлха, кам çăм, тир, кам çăматă параççĕ. Ухилка арăмĕ патĕнче çеç кăштах тытăнса тăмалла пулчĕ. Çук манăн нимĕн те, — тет. — Мана хама кам туса парать? — тет.

— Ну, юрĕ, инке. Çуках пултăр. Акă, вăрçă пĕтсен, салтаксем киле таврăнсан, вĕсене эсĕ пулăшни çинчен каласа парăнăр, — терĕ Алимпи.

Вĕсем юлташĕпе иккĕшĕ алăка хыттăн хупса урамалла тухрĕç.

— Тăхтăр-ха, — терĕ Ухилка арăмĕ, самантранах вĕсем хыççăн чупса тухса, — тăхтăр пăртак!

Алимпипе Раюк чарăнса тăчĕç. Часах кĕлет алăкĕ хăлтăртатни илтĕнчĕ. Унтан Ухилка арăмĕ икĕ мăшăр çăм тăла илсе тухса пачĕ.

— Çак тăла пурри çинчен мансах кайнă эпĕ, — терĕ вăл васкавлăн.

Халăх умĕнче намăсра юласран именчĕ пулмалла…

— Тавтапуç парнӳшĕн, — терĕç ăна Алимпипе Раюк кула-кула.

Хĕрсем çĕрĕпех ĕçлерĕç. Ашă япаласем пухса çитерсен, вĕсене майла-майла посылкăсем туса хатĕрлерĕç. Посылкăсем ăшне ăшă кăмăллă çырусем çыра-çыра чикрĕç. «Манăн чĕре çумĕнчи сăмахăм паттăр салтакăн кăмăлне кайтăр, унăн чунне ăшăтма пултартăр. Кучченеçĕмпе çырăвăм савнă салтакăм патне çитинччĕ». Кашни хĕр хăй ăшĕнче çапла шухăшларĕ.

Çапла иртсе пычĕç кĕрхи кунсем.

Пĕрре, каçалапа, Алимпи ял вĕçĕнчи клуба халăх пухăвне кайрĕ.

Пуху вăрăма пымарĕ. Колхоз председателĕ Анна Тимофеевна кĕскен кăна çапла каларĕ:

— Юлташсем, пирĕн халь нумай калаçса тăма вăхăт çук. Вăрçă хаярлансах пырать. Фронта пирĕн ытларах та ытларах пулăшмалла, ăна пурте пĕлетĕр… Акă пирĕн колхозран халĕ тăватă çын чугун çул валли вăрман касма, икĕ çын Сăр шыв урлă кĕпер тунă çĕре ĕçлеме каймалла. Çамрăксенчен хăйсен ирĕкĕпе каяс текенсем те пулаççĕ пуль. Ĕçĕ пĕр-ик кунлăха мар, чылай вăхăта пырать. Вĕсене колхозран ĕçкунĕ шутласа паратпăр…

Пĕр хушă чĕнекенсем пулмарĕç. Унтан Алимпи сасси илтĕнчĕ:

— Мана ярăр…

— Çук, Алимпи, сана эпир ĕç панă-ха, эсĕ фронта ăшă тумтирсем ярас ĕçе туса çитер. Хĕл çывхарать-çке.

— Пĕтĕмпех хатĕр вĕсем, хулана леçмелле çеç…

— Пит аван эппин. Апла-тăк, Сăр шывĕ хĕррине кай. Анчах икĕ кунтан лере пулмалла.

— Юрĕ, ĕлкĕретпер…

— Тен, Алимпипе пĕрле тата кам та пулин хай ирĕкĕпе каясшăн пуль? — ыйтрĕ Анна Тимофеевна.

— Эпĕ каятăп.

— Эпĕ те!

— Мана та вĕсенчен ан хăварăр, — сасă пачĕç ытти хĕрсем те. Çав самантрах, пĕр харăс, темиçе алă çĕкленчĕç.

…Сăр хĕрринче халăх йышлăн ĕçлет, пуринчен ытла — хĕрарăмсем. Кашнин аллинчех е кĕреçе, е лум, е пăчкă. Нумайăшĕ наçилккасемпе. Акă пирĕн Алимпипе Раюка та кĕреçесем тыттарчĕç, унтан çĕр чавакансен бригадине ячĕç.

Ку — халь çеç йĕркеленĕ бригада пулнă-мĕн, унта бригадирне те уйăрман-ха. Кăнтăрлапа бригадăна икĕ çын пычĕç — техниксем пулас. Кунти пысăк кĕпер фронт валли грузсем турттарма кирлĕ, çавăнпа та çав кĕпере хăвăртрах туса пĕтермелле, терĕç вĕсем. Унтан бригадир çинчен сăмах тухрĕ. Кунта никам та пĕр-пĕрне пĕлмеççĕ, палламаççĕ, пурте тĕрлĕ районсенчен, тĕрлĕ ялсенчен пухăннă çынсем. Бригадир пулма пурпĕрех Алимпине уйăрчĕç, мĕншĕн тесен техниксем вăл ыттисенчен хăюллăрах иккенне асăрхарĕç. Унтан ăна бригадăра мĕн-мĕн тумаллине ăнлантарса пачĕç.

— Чи малтан санăн хăвăн лайăх ĕçлемелле.

Çĕр чавасси — питĕ йывăр ĕç, çапах та Алимпи ертсе пыракан хĕрсен бригади тăрăшса ĕçлерĕ. Малтанхи кунах задани çĕр çирĕм процент тулчĕ. Хĕрсем чăн та ырми-канми ĕçлерĕç çав! Каç пулса тĕттĕмленсен тин барака таврăнса апат çисе выртаççĕ те ирхине кăвак çутăллах тăрса ĕçе тытăнаççĕ. Иккĕмĕш кунхине задание çĕраллă процент тултарчĕç.

Çапла иртрĕç кунсем. Хура кĕркунне çитрĕ. Сарă хĕвел тачка пĕлĕтсем хыçне ĕмĕрлĕхех пытаннă пек туйăнать. Вăхăт-вăхăт çумăрпа хутăш вĕтĕ юр чалăшшăн çапса çукалать. Усал çанталăк тăрăшса ĕçлекен халăха пурпĕрех кансĕрлемерĕ. Икĕ километра яхăн тăсăлакан кĕпер ӳссех пычĕ.

…Пĕрре, йĕпе тăман пĕрмай çуса тăчĕ пулин те, Алимпи бригади, хăйне панă задание тултарас тесе, çĕрлечченех ĕçлерĕ. Алимпи хăй те, ăшша пиçсе, тумтирне хывсах ĕçлерĕ. Ĕç тĕттĕм пулсан тин пĕтрĕ. Хĕрсем барака таврăннă чух юр çума чарăнчĕ, анчах хирĕçле сивĕ çил çаплах вĕрсе тăчĕ.

Тара ӳкнĕ Алимпи сăхманне чылайччен тӳмелемесĕр, юлташĕсемпе шăкăлтатса калаçса пычĕ.

— Ыран ĕçе иртерех кайса хăвăртрах пĕтерĕпĕр те, часрах килсене саланăпăр, — терĕ вăл юлташĕсене.

Анчах çĕрле Алимпи пĕр кĕтмен çĕртен йывăр чирлесе ӳкрĕ. Вутри пек вĕриленсе çунма, йынăшма, ахлатма тытăнчĕ вăл. Баракри хĕрарăмсем хăраса ӳкрĕç.

— Шăнса пăсăлчĕ-ши? Мĕн-ши?

— Куç ӳкрĕ пулĕ чиперскере…

Çав вăхăтра барак патне санитарнăй машина пырса тăчĕ. Медсестра Алимпие питех пăхса тăмарĕ, машинăна кĕртсе вырттарчĕ те хула больницине илсе кайрĕ. Алимпи вĕсене нимĕн те астумарĕ.

…Тухтăрсем каланă тăрăх, Алимпин шăннипе ӳпки шыçнă пулнă… Унăн больницăра чылаях выртма тивет…

Сывалма пуçласан, вăл нимрен малтан Ивана аса илчĕ. Ку таранччен яла темиçе çыру та килчĕ пулĕ тесе, шухăшĕпе киле часрах çитесшĕн пулчĕ. Ура çине тăрса утма пуçласанах, вăл тухтăртан килне яма ыйтрĕ, анчах тухтăр ăна итлемерĕ:

— Юрамасть, вăхăт çитсен сана хамăрах пĕр кун та ытлашши тытса тăрас çук, — терĕ вăл.

Ĕнтĕ пĕтĕм ял шап-шурă кăпăш юрпа витĕннĕ. Юрĕ татах çăвать-ха. Кăмака мăрйисенче çăра кăвак тĕтĕм йăсăрланса тăрать. Урамсенче, картасем çинче шăннă салакайăксем сиккелесе çӳреççĕ.

Пĕчĕк пӳртре тĕксĕм те кичем. Кĕтесре кивелнĕ турăшсем пур. Икĕ чӳрече хушшинче пĕчĕк куçкĕски çуталать. Куçкĕскирен аяларахра çĕмĕрт пек хура куçсем Алимпи çине пăхаççĕ. Ку сăн ӳкерчĕке Иван авăн çапнă чухнех ярса панăччĕ. Çавăнтан вара Алимпи патне урăх пĕр çыру та яман.

— Анне, кайса пĕлсе кил-ха, Иванран чăнах та çыру пулман-и? — ыйтрĕ Алимпи тĕпел кукринче мĕшĕлтетекен ватă амăшĕнчен.

— Эй, аптратмăш хĕрӳпе! Каланă сана, çук тесе. Амăшĕнчен те яланах ыйтатăп, — кăмăлсăр тавăрса каларĕ Алимпие амăшĕ.

Алимпи салхуллăн сывласа илчĕ, вăл пайтах вăхăт хушши чӳрече умĕнче чавсаланса ларчĕ. Пĕтĕмпех асне илчĕ вăл: ача чухне Иванпа пĕрле пăрçа татма кайнине те, Хурăн варне ĕне çитерме çӳренине те, унтан, кăштах пысăклансан, выртмана çӳренисене те… Хăш чухне вĕсем пĕр-пĕринпе хирĕçни те пулнă, унтан каллех туслашнă. Кайран шкула та пĕрлех çӳретчĕç, уроксене те пĕрлех хатĕрленетчĕç. Пуçламăш шкултан вĕренсе тухсан, амăшĕ чирлесе ӳкнипе, Алимпи урăх вĕренеймерĕ. Иван татах малалла кайрĕ, çичĕ çул вĕренчĕ вăл. Анчах ашшĕ вилсен вăл та урăх вĕренеймерĕ.

— Çурçĕр те иртрĕ пулĕ, çывăрах ĕнтĕ, хĕрĕм. Ара мĕн ун пекех асапланатăн, упăшку мар вĕт, каччă тени вăл татах тупăнĕ-ха, — терĕ кĕтмен çĕртен Алимпи амăшĕ.

Алимпи çывăрма выртрĕ. Нумаях çывăраймарĕ вăл. Темшĕн, чунĕ лăпкă мар унăн. Ирех тăрса урама тухрĕ. Урамра шăпах, пĕр сасă та илтĕнмест. Вăл юлташĕ патне кĕрсе пăхрĕ, тепри патне — нихăшĕ те çук, хĕрсем пурте вăрман касма кайнă иккен.

Алимпи Ивансен килĕ еннелле пăхса ассăн сывласа илчĕ те тӳрех хурăнлă çул еннелле утрĕ.

Акă вăл, çаралса юлнă яштака хурăн. Вĕсем Иванпа юлашки хут çак хурăн айĕнче уйрăлнăччĕ. Халĕ ĕнтĕ шурă хурăн тавра шап-шурă юр купаланнă. Алимпи çултан пăрăнса ун умне пырса тăчĕ. Вăл хурăн çинче «Иван» сăмаха шырарĕ. Çĕçĕпе чĕрсе каснă картсене юр тулнăран саспаллисем палăрмарĕç. Алимпи хуран çинчи юра алсишĕпе шăлса тăкрĕ те «Иван» тесе çырнине курчĕ. Нумайччен çавăн çине пăхса тăчĕ. «Иван, Иван!..» — хăй тĕллĕн пăшăлтатрĕ Алимпи. Иванăн хура куçĕсем, каялла туранă йăм хура çӳçĕ халĕ те куç умĕнчех. Епле ăслă вăл! Аллисем епле ăста тата — тем тума та пултарать. Каçсерен вăйăра хăйĕн хут-купăсне туртса ярсан, никам та лăпкăн тăраймастчĕ.

Çак вăхăтра хурăнлă çул тăрăх утса пыракан сăран сумкăллă хĕрача Алимпи тĕлне çитсе чарăнчĕ.

— Алимпи! Эсĕ тем ку? Мĕн туса тăратăн кунта? — кăшкăрчĕ Валя-почтальон катаранах.

— Ахальтен çеç, пуç ыратнăран уçăлмалла тухас терĕм. Тухтăрсем мана чирленĕ хыççăн уçă сывлăшра ытларах пулмалла, терĕç… Итле-ха, ман валли çыру çук-и?

— Çук çа-ав… — темĕнле шухăша кайнă пек тăсса каларĕ Валя.

— Мĕн эс, темле тытăнчăклă çын пек?.. — ыйтрĕ Алимпи.

— Çук, нимĕн те мар.

— Суятăн, Валя. Эпĕ сисетĕп вĕт! Кала тĕрĕссипе, тусăм…

— Анчах ман çине ан кӳрен вара. — Валя ассăн сывласа илчĕ те сумкăран шурă конверт кăларса Алимпие тыттарчĕ. Алимпи ăна чăр-чар çурса, пĕр сывламасăр вуласа тухрĕ.

…Ку хут рядовой салтак Иван Горбачов фашистсене Мускав патĕнче аркатнă чух паттăррăн çапăçса пуçне хуни çинчен пĕлтернĕ. Алимпи чĕри тапма чарăннă пек пулчĕ, вăл, ĕненмесĕр, çырăва татах тепĕр хут вуларĕ. Çук, тĕрĕсех иккен, хутне штабранах янă, пичет пуссах…

Мĕн пулса тăчĕ ку? Малтан ăнтан тухса каяс патне çитнĕ Алимпи макăрма та пултараймарĕ, унăн чĕри чул пек хытса ларчĕ. Кăштах тăхтасан тин вăл сивĕ шурă хурăна ыталаса илчĕ те çав тери хытă кăшкăрса макăрса ячĕ.

Валя нимĕн тума аптраса тăчĕ. Вăл çырăва Алимпие пама васканăшăн хăйне хăй ятларĕ. Унтан хăй те Алимпипе пĕрле йĕрсе ячĕ.

Сасартăк таçтан çил кашласа килчĕ. Хурăн тăррисем лăстăр-лăстăр туса илчĕç. Телефон пралукĕсем хурлăхлăн ӳлесе макăраççĕ. Унтан, ерипен, кустăрма пек юр вĕçсе кайрĕ, кайран вăл, тинĕс хумĕ пек, пысăкланнăçемĕн пысăкланса, вăйлăланса пычĕ. Акă ĕнтĕ çывăхри хурăнсем те палăрми пулчĕç.

Хĕрсем кăна та асăрхамарĕç, хурăн хӳттинче çав-çавах макăрса тăчĕç. Халĕ тĕнче пĕтсен те, кунтах шăнса хытса вилсен те Алимпишĕн пурпĕрех… Вăл темле, тĕлĕкри пек пулса кайрĕ.

— Тепре çил-тăвăл тухиччен яла çитсе ӳкер, — терĕ Валя, Алимпие хулран тытса.

— Ниçта та каяс килмест ĕнтĕ манăн…

— Çук, çук, Алимпи, атя, утар! Çул çинче калаçăпăр…

— Чим-ха, ан васка, — терĕ Алимпи. — Халех…

Вăл ăнсăртран кĕсйинче пулнă хачча кăларчĕ те унăн вĕçĕпе хурăн çине «Иван» тесе çырни çумне «паттăр» тесе çырса хучĕ. Çав шур хурăн çинче паян кун та «Иван паттăр» тесе çырни палăрса тăрать…

Вăрçă чарăнмарĕ, вăл кунтан-кун вăйланса пычĕ. Ĕнтĕ Сталинград патĕнче фашистсене пирĕн çарсем тĕппипех аркатса тăкрĕç. Ку — вăрçăри пирĕн телейĕн пуçламăшĕ пулчĕ, çавăнтан вара пĕтĕм совет халăхĕ çăмăллăн сывласа ячĕ.

Анчах пĕтĕм тĕнче ылтăнпа çуталсан та, Алимпи ĕмĕчĕ урăх çуталассăн туйăнмарĕ, унăн чĕри нихçан та тулли пулас çук пек туйăнчĕ. Алимпи хăйне хăй ĕçпе кăна лăплантарать. Ĕçре анчах хуйхă манăçа юлать пек.

Ĕçне вăл, чăн та, виçĕ çыншăн туса пычĕ темелле. Унăн хăйĕн хĕрӳ ĕçĕпе Иваншăн тавăрасси килчĕ.

Нумай пулмасть ăна Сăр шывĕ патĕнче лайăх ĕçленĕшĕн Шупашкара чĕнтерсех «Ĕçре палăрнăшăн» медаль пачĕç. Çакă унăн чĕрине çĕклентерчĕ. Епле хаклама пĕлеççĕ иккен çыннăн ĕçне! Таçти ялта хуйхăрса пурăнакан чăваш хĕрне те манман!

Шупашкартан каялла таврăннă чух çул çинче ăна хĕрĕнкĕрех Караçăм, сельпо приказчикĕ, хăваласа çитрĕ. Çул тăршшипех вара Алимпие хăй ăна тахçантанпах юратни, ăна халех качча илме хатĕрри çинчен пакăлтатса пычĕ.

Алимпи ăна хирĕç сăмах хушманнине кура:

— Эсĕ ытлашши ан пысăклан, Алимпи, — терĕ Караçăм.

— Ăçта эп пысăкланни? — ыйтрĕ Алимпи.

— Мĕншĕн эппин манпа калаçмастăн?

— Мĕн калаçасси пур манăн санпа? — терĕ Алимпи ывăнчăклăн, унтан Караçăма леш хурăн патнелле çавăтса илсе пычĕ. — Куратăн-и? — ыйтрĕ вăл, хурăн çине «Иван паттăр» тесе çырнине кăтартса. — Эпĕ ăна юратнă, урăх мана никам та кирлĕ мар. Çавăнпа эс мана паянхи сăмахусене урăх нихçан та ан асăнтар, ан кала.

— Ара, вăл вилнĕ вĕт-ха, Алимпи!

— Пурпĕрех. Вилнĕ пулсан та эпĕ ăна нихçан та манмастăп, вăрçăра вилнĕ савнине сан пек йĕкехӳрепе улăштармастăп.

— Урăхла сăмах çук-и санăн мана валли, Алимпи?

— Çук. Пулма та пултараймасть.

— Вăрçă чарăннă! Вăрçă пĕтнĕ! Фашистла Германи парăннă! — терĕ пĕр ирхине пĕтĕм халăх.

Вара çав тери пысăк уяв пуçланчĕ. Пур çĕрте те хут купăс сасси, хавассăн юрлани, ташлани илтĕнсе тăчĕ.

Çак савăнăçа тăватă çул хушши кĕтмелле пулчĕ-çке! Çавна пула паян çитмĕле çитнĕ ватă та, вунă çулхи ача та, илемлĕ çамрăк пике те кашни хулара, ялта, кашни урамра юнашар тăрса ташлаççĕ…

Анчах, вăрçă пĕтнĕ пулин те, вăрçă хирĕсенче пуçĕсене хунисем киле таврăнас çук. Çапах та юратнă çын, вăл вилнĕ пулин те, нихçан та асран тухмасть. Ан тив, сывă юлнисем чипер таврăнччăр, çынсем савăннине курса, Алимпи хăйĕн юратнă Иванне асра тытĕ те яланах чĕрине йăпатса пурăнĕ. Çапла пусарчĕ Алимпи хăй хуйхине. Çавăнпа вăл та паян савăнăçран юлмарĕ.

…Каллех, яланхи пек, хĕвелпе пĕрле ĕçе тухаççĕ колхоз хĕрĕсем. Шăкăл-шăкăл калаçса, кашни хăйĕн чĕри патĕнчи шухăшсене уçать. Куллен-кун кĕтнĕ савăнăç туха-туха тăрать-çке вĕсен умне, ял çыннисем тăван колхоза таврăнаççĕ.

Алимпи никама та мар — пурне те кĕтрĕ. Вăл пуриншĕн те савăнчĕ, пуринпе те кăмăллă пулчĕ. Тепĕр чух çеç, чĕрене темĕнле тунсăх пырса кĕрсен, вăл вăрман хĕррине, хурăнлă çул çине тухса юрлатчĕ. Паллах, çамрăк чун тем кĕтет ĕнтĕ, çамрăк чунăн сӳннĕ шанчăкĕшĕн вĕри чĕри ырататех. Мĕн кирлине вăл хăй те ăнланмасть. Таçтан-таçтан, инçетрен такам килсе тухас пек, вара хăйне ăшă сăмах калас пек туйăнать ăна.

Пĕрре, хĕвел анаспа, Алимпи хиртен таврăнчĕ те хăйсен килĕ умĕнчи пĕренесем çинче салтак тумтирĕ тăхăннă каччă ларнине курчĕ. Унăн кăкăрĕ çинче, шӳлкеме çакнă пекех, орденсемпе медальсем йăлтăртатаççĕ.

— Васильева Олимпиада эсĕ мар-и? — ыйтрĕ вăл, Алимпи çывхарсан ура çине тăрса.

— Эпĕ-çке, — тĕлĕннипе шăппăн кăна каларĕ Алимпи.

— Апла пулсан — паллашар, эпĕ Баранов Алексей. Йĕлмекассисем, сирĕн ялти Иван Горвачовăн чи çывăч тусĕ пулнăскер. Эпир унпа Мускав патĕнче пĕрле çапăçрăмăр.

Вĕсем пӳрте кĕчĕç. Алимпи хăнана тĕпелелле ирттерсе лартрĕ. Хăй çав тери пăлханчĕ…

— Епле вилчĕ вăл, каласа парăр мана, — чĕтрекен сасăпа ыйтрĕ Алимпи.

— Сан çинчен эпĕ тахçанах пĕлетĕп, — пуçларĕ хăна хăй сăмахне. — Ваня сана ялан аса илетчĕ. Пĕр атакăра ăна харăсах тăватă фашист тапăннă пулнă. Виççĕшне вăл чиксе пăрахнă, анчах тăваттăмĕшĕ хăйне хыçалтан пырса чикнĕ. Çав тăваттăмĕшне эпĕ чупса çитсе персе антартăм. Ваньăна лешĕ вилмеллипех амантнăччĕ. Вилес умĕн темиçе сăмах çеç калама ĕлкĕрчĕ: «Манăн Алимпи патне кĕрсе тух», — терĕ те, вара урăх унăн сывлăшĕ тухмарĕ.

Алимпи питçăмартийĕсем тăрăх çут шăрçа пек шултра куççульсем юхса анчĕç.

— Эпĕ сана макăртас теменччĕ, каçар, — терĕ Баранов.

— Çук, эсĕ мана ан пăх, иртет вăл — терĕ Алимпи, куççульне çăтса.

Часах Алимпи амăшĕ, хăйсем патне мĕнле çын килнине пĕлсе, сĕтел çине çăмартапа чăкăт ăшаласа пырса лартрĕ. Нумайччен калаçса ларчĕç вĕсем сĕтел хушшинче. Иван çинчен пĕтĕмпех пĕлчĕç. Чăн та паттăр пулнă иккен вăл, чăн та илемлĕ хĕрĕн юратăвне тивĕçлĕ çын пулнă.

— Тавтапуç сире, кĕтмен хăна пултăм — терĕ Баранов юлашкинчен, тухса каяс шутпа ура çине тăрса. — Сывă пулăр тепре куриччен, — Алимпипе амăшĕн аллисене тыта-тыта çирĕппĕн чăмăртарĕ вăл.

Унтан кутамккине çурăм хыçне çакрĕ те алăк патнелле утрĕ. Алимпи ăна урама тухса, униче хапхи патне çитичченех ăсатрĕ.

— Иван пекех çирĕп, илемлĕ те вăйлăскер, — шухăшларĕ Алимпи, ун çине хыçалтан пăхса юлса.

Çакăн хыççăн тепĕр эрне çеç иртрĕ. Колхоз хирĕнче хĕрсех ĕç пыратчĕ ун чух. Каллех пĕр каçхине Алимписем патне çав Баранов тенĕ салтак пырса кĕчĕ. Вăл мĕншĕн килнине Алимпи малтанах ăнланса илеймерĕ… Анчах çакăн хыççăн Алимпипе Алексей хушшинче пысăк туслăх пуçланчĕ. Пуçланчĕ те — кирлĕ пек вĕçленчĕ, вĕсем часах туй турĕç…

Çав тери кĕтмен çĕртен пулчĕ ку япала. Мĕнле манчĕ-ха Алимпи хăйĕн малтанхи савнине? Неушлĕ Алимпи хăйĕн юратнă Иванне хăвăртах, ĕмĕрлĕхех манчĕ?…

Халĕ ĕнтĕ, такам та пĕлет, Алимпи телейлĕ, тунсăхламасть, нимĕншĕн те кулянмасть. Унăн упăшки чаплă салтак пулнăскер, Иван паттăр пекех лайăхскер… Çавăнпа та Ивана урăх аса илмесен те юрать-ха! Алимпи, таса чĕреллĕ хĕр, хăйĕн савнине епле çав тери час манма пултарчĕ-ши? — тесе шухăшлаттарать ку такама та… Анчах ку тĕрĕс пулман иккен.

…Ĕнтĕ вăрçă пĕтни иккĕмĕш çул пырать. Пĕр ирхине, кăвак шуçăм тап-таса çуталса хăпарнă чух, ешĕл улăх çутă кĕмĕл сывлăмпа йăлтăртатса тăнă вăхăтра, Алимпин ывăл ача çуралнă. Çак пĕчĕк çеç çĕнĕ çын, телейлĕ ĕмĕр çынни, çав тери таса, сывă та мăнтăркка пулнă.

— Иван, манăн паттăр Иванăм, — тенĕ Алимпи, ывăлне кăкăрĕ çумне пăчăртаса.

  